
КЕНГЕШ

Къол кётюрюу

 1 июльда ингирде 20 сагъ-
атда къыралда битеу айырыу 
участкала жабылып, аланы 
келечилери РФ-ни Конститу-
циясына тюзетиуле кийириу 
бла байламлы къол кётюрюуню 
эсеплерин чыгъарып башлагъ-
андыла. Тюнене уа РФ-ни Ара 
айырыу комиссиясы рефе-
рендумну эсеплерин белгили 
этгенди.

Алай бла РФ-де участкалагъа 
айырыу эркинликлери болгъан-
ланы 65 проценти келгендиле, 
ол а экспертлени оюмларына 
кёре, иги кёрюмдюдю.

Россейни баш законуна тюзе-
тиулени къол кётюргенлени 78 
проценти тюзге санап, аланы 
къабыл кёргендиле. Инсанла-
ны 21,2 проценти уа алагъа 
къажау болгъанларын билдир-
гендиле. 

Къабарты-Малкъарны юсюн-
ден айтханда, республикада 
битеу 355 айырыу участка да 
25 июньда ачылып, 1 июльда 
ингирден 20 сагъатха дери 
ишлегендиле. 

Орта кюн а КъМР-ни Айырыу 
комиссиясы къол кётюрюуню 
эсеплерини протоколун къа-
был кёргенди. Комиссияны 
башчысы Вячеслав Гешевни 
айтханына кёре, кеслерини 
къол кётюрюу эркинликлерин 

424,1 минг адам толтургъан-
дыла, ол а айырыучуланы 78,3 
процентиди. 

 - РФ-ни Конституциясына 
тюзетиулени 369,7 мингден 
аслам адам тюзге санап, ала 
ючюн къол кётюргендиле (85,8 
процент). Алагъа ыразы бол-
магъанларын а 53,8 мингнге 
жууукъ адам билдиргендиле 
(айырыучуланы 12,6 проценти). 
Алай бла битеуроссей айырыу-
ла Къабарты-Малкъарда тюз-
люк бла бардырылгъанларын 
айтырчады,-дегенди ол.

Ызы бла комиссияны келечи-
лери айырыуланы эсеплерини 
протоколуна къол салгъандыла 
эмда ол РФ-ни Ара айырыу 
комиссиясына жиберилгенди. 

Вячеслав Мицевични айтха-
нына кёре, сайлауну кезиуюнде 
бузукълукъла этилмегендиле. 
Айырыу комиссиягъа инсан-
ладан соруула болгъандыла, 
сёлешгенлеге законла ангыла-
тылгъандыла.  

Ахырында Вячеслав Гешев 
КъМР-де айырыула къуралы-
улу, бузукъсуз болгъанлары 
бла алгъышлагъанды эмда 
аны хазырлаугъа, бардырыугъа 
къатышханлагъа барысына да 
ыразылыгъын билдиргенди.

 ТИКАЛАНЫ Фатима.

1.«Къабарты-Малкъар Респу-
бликада бийик хазырлыкъны 
низамын кийириуню эмда жангы 
коронавирус инфекция (2019-
nCOV) андан ары жайылмаз 
ючюн къошакъ мадарла этиуню 
юсюнден» Къабарты-Малкъар 
Республиканы Башчысыны 2020 
жылда 18 мартда чыгъарылгъан 
19-УГ номерли Указына быллай 
тюзетиуле кийирирге:

а)  2.1-чи пунктда:
ючюнчю абзацда «зоология 

паркла,» деген сёзлени кетерирге;
тёртюнчю абзац кючюн тас 

этеди;
бешинчи абзацда «эмда библи-

отекаланы» деген сёзлени орунуна 
«,библиотекаланы бла зоология 
паркланы» деп жазаргъа;

б) 2.2-чи пунктда:
экинчи абзацда  «дагъыда за-

казланы жетдириу» деген сёзлени 
орунуна «заказланы жетдириу 

эмда ара аш-азыкъ стационар 
предприятиялада сезон (жай) 
ауузландырыучу объектлеге жу-
мушларын тындырыргъа (аланы 
орамдан кирирча эшиклери бар 
эселе)» деп жазаргъа;

тёртюнчю абзацда «оноуу жет-
мейди» деген сёзледен сора 
«орамлада бла ярмаркалада са-
тыу-алыугъа,», «400 квадрат метр» 
деген сёзлени «800 квадрат метр» 
деген сёзлеге алышындырыргъа;

в) 2.6-чы пунктну «а» подпунктун-
да «2020 жылны 12 июлуна дери 
(ахыр кюнню да ары къошуп)» де-
ген сёзлени кетерирге, «чек салыу» 
дегенден сора «2020 жылны 15 
июнундан 2020 жылны 28 июнуна 
дери, 2020 жылны 29 июнундан 
2020 жылны 12 июлуна дери кю-
чюн тас этмейди» деп жазаргъа.

2.Бу Указ 2020 жылда 1 июльдан 
башлап кючюне киреди.

КъМР-ни Башчысы  Каз-
бек Коков Къабарты-Малкъар 
Республикада коронавирус 
жукъгъан ауруудан сакъла-
ныуну мадарларын толтуруу 
эмда ол къалай жайыла бар-
гъанына контроль этиу жаны 
бла оператив штабны кезиулю 
жыйылыуун видеоконферен-
ция халда бардыргъанды эмда 
республикада санитар-эпиде-
миология болумну юсюнден 
билдириулеге тынгылагъанды.

Бек алгъа Роспотребнадзорну 
регион управлениясыны баш-
чысы Жираслан Пагов сёлеш-
генди. Ол билдиргеннге кёре, 
30 июньнга COVID-19 ауруугъа 
жукъгъанланы саны  5010-нга 
жетгенди, андан 3386 адам сау 
болуп чыкъгъанды, 53-сю ау-
ушханды. Госпитальлада  1282 
саусуз жатады, 1688 адам амбу-
латор халда багъылады. Инфек-
ция башланнганлы тестледен 89 
мингден аслам адам ётгенди, 16 
мингнге да КТ-тинтиуле барды-
рылгъандыла.

Докладчы айтханнга кёре, 
бюгюнлюкде республикада эпи-
демиология болум игилене ба-
рады. Аны себепли кийирилген 

къаты мадарланы жумушатыуну 
экинчи кезиуюне кёчерге бол-
лукъду.

КъМР-ни саулукъ сакълау 
министри Рустам Калибатов 
коронавирусдан ауругъанлагъа 
багъар ючюн республиканы 
жети медицина учреждениясын-
да 1583 ундурукъ бёлюннгенин, 
аладан 791-не кислород бла 
жалчытхан аппаратла салынн-
ганларын билдиргенди. Андан 
сора да,ёпкеле солурча этген 
76 аппарат хайырланыргъа бе-
рилгенди, кёчюрюлюучю УЗИ 
аппаратладан да 4-сю къошул-
гъанды. Дагъыда 8 ИВЛ-ни бла 
80 мониторну келирлерин сакъ-
лайдыла.

Госпитальлада бек къоркъуулу 
инфекцияладан ауругъанланы  
саны, министр белгилегенича, 
15,2 процентге, бек къыйын са-
усузланы саны да 4,7 процентге  
азайгъандыла.

Юйлеринде багъылгъан са-
усузлагъа да, республиканы 
башчыларыны оноулары бла, 
къырал медицина учреждени-
яланы юслери бла дарманла 
бериледиле. Биринчи медици-
на-санитар болушлукъ этгенле 

да керекли препаратла бла жал-
чытылынадыла. Бюгюнлюкде  
852 саусуз керекли дарманла 
алгъанды. Жангы амбулатор 
саусузланы юслеринден шарт-
ла КъМР-ни Саулукъ сакълау 
министерствосуна кюн сайын 
тюшгенлей турадыла.

-Санитар-эпидемиология 
служба бла Саулукъ сакълау 
министерство, керти окъуна, 
бек уллу иш тындыргъандыла,-
дегенди Казбек Коков. – Бу вирус 

жукъгъанланы саны бек уллугъа 
кетмегени, сау болгъанланы да 
кёпден-кёп бола баргъанлары 
битеу тийишли ведомствола 
бла организацияла ишлерин 
келишиулюкде, къуралыулу бар-
дырылгъанларына шагъатлыкъ 
этедиле, бюгюнлюкде кезиулю 
жумушатыу мадарла этерге да 
онг бергендиле. 

Айхай да, медицина персонал-
гъа бек уллу ауурлукъ жетгени 
баямды. Алагъа аны ючюн уллу 

ыспас этерчады. Мындан ары да 
ма алай биригип ишлеу  хайырлы 
боллугъуна, кёп да бармай че-
клени кетериуню башха кезиуле-
рине кёчерге онг чыгъарыгъына 
ишексизме.

Алайды да, КъМР-ни Башчы-
сыны бу кюнледе чыгъарылгъан 
Указына кёре, 1 июльдан МФЦ 
ишлеп башлайды, жай кафеле, 
башлары жабылмагъан рынок-
ла бла ярмаркала, зоопаркла 
да ачыладыла. Аш-азыкъ  бол-
магъан товарла сатхан тюкен-
лени  бир-бирлери (жерлери 800 
квадрат метрге дери жетген) 
ишлеп башларыкъдыла. Аны бла 
бирге бир жолгъа тюкеннге кёп 
адам кирмезча этерге, санитар 
мардаланы сакъларгъа керек 
боллукъду. 

КъМР-ни Правительствосу 
Роспотребнадзорну КъМР-де 
Управлениясы бла бирге жуу-
укъ заманлада республиканы 
курорт тийрелеринде орналгъан 
къонакъ юйлеге салыннган 
чеклени кетериуню онгларына 
къарарыкъды. 

КъМР-ни Башчысыны бла 
Правительствосуну

 пресс-службасы.

Къаты мадарланы жумушатыргъа энтта онгла ачылгъандыла  

Къабарты-Малкъарны го-
спитальларына ёпкелени хауа 
бла жалчытхан 76 (неинвазив) 
аппарат берилгенди, деп бил-
диргендиле КъМР-ни Саулукъ 
сакълау министерствосундан.

Ведомствода айтханларыча, 
бу аппаратла федерал бюд-
жетни ахчасына алыннгандыла. 
Ала Нальчикде биринчи но-
мерли шахар клиника больни-
цагъа, СПИД-ге эм жукъгъан 
ауруулагъа къажау кюреш бар-
дыргъан арагъа эмда Прохлад-

ныйни ара район больницасына 
жиберилгендиле.

Жангы аппаратла хауаны 
адамны бетин энчи къап бла 
жабып, ёпкелеге алай жибере-
диле. Башхача айтханда, саусуз 
кеси кючю бла солуйду, аппарат 
а анга себеплик этеди. Бу амал 
солуулары иги айланмагъан 
саусузланы бакъгъанда хай-
ырланылады, дейдиле специ-
алистле.

УЛБАШЛАНЫ Мурат
 хазырлагъанды.

КъМР-де коронавирус ауруу 
5109 инсанда ачыкъланнган-
ды.  Бир кюннге жукъгъан-
ланы саны иги да тюшге-
нин белгилерчады, алгъын 
ол 70-80-нге жетген эсе, 2 
июльда уа вирус 48 адамгъа 
жагъылгъанды. Бюгюнлюкде 
медицина болушлукъ алып, 
андан 3782 пациент сау бол-
гъандыла. Ол санда 2 июль-
да ауруудан 94 инсаныбыз 
къутулгъандыла. Бу жаны бла 
рекорд 1 июльда тохташды-
рылгъанды дерге боллукъду. 
Вирусдан бир кюннге 302 
адам сау болгъан эдиле.   

Шёндю  медицина болуш-
лукъ 1273 пациентге бериле-
ди. Озгъан кюн вирусдан бир 
адам да ауушмагъанды, алай 
аны ауурлугъун кётюралмай, 
республика да 54 пациент 
ёлгенди.    

Коронавирус КъМР-де жай-
ылып башлагъан кюнден 
бери 92,1 мингден аслам тест 
бардырылгъанды. Ауругъан-
ла бла тюбешип, инфекция 
жукъгъанына ишекли 1282 
адам юйлеринде туруп, ме-
дицина тинтиуледен ётедиле. 
Бир кюннге уа аланы тизме-
сине 36 адам къошулгъанды.      

Госпитальлада 1226 адам 
турады, аладан реанимация 
бёлюмде 58 инсан. 1608 сау-
сузгъа  болушлукъ амбулато-
рия халда бериледи. 

Шимал Кавказны регионла-
рыны юслеринден айтханда, 
Роспотребнадзорну тарихле-
рине кёре, вирус СКФО-да 
30,9 минг адамгъа жукъгъан-
ды. Андан округда 710 инсан 
ауушхандыла. Бюгюнлюкде уа 
ауругъанланы саны бютюнда 
Дагъыстанда  кёпдю – 7968 

адам, болсада андан къуту-
луп, сау болгъанланы саны 
да бу республикада асламды 
– 5902.   

Къарачай-Черкесде 3668 
а д а м г ъ а  ж у к ъ г ъ а н д ы 
COVID-19, аладан 1597 сау 
болгъандыла, 15 адам вирус-
дан ауушхандыла. 

 Россейде  коронавирус     
661,1 минг адамгъа жагъыл-
гъанды.  Бир кюннге ауругъ-
анланы санына 6760 пациент 
къошулгъанды. Пандемия 
башланнгандан бери вирус-
дан 422,9 минг инсан сау 
болгъанды. Къыралда  андан 
9683  инсан ауушханды. 

Джонс Хопкинс атлы универ-
ситет белгили этген тарихлеге 
кёре уа, битеу дунияда бу 
ауруу  10,6 миллион адамгъа 
жукъгъанды, аладан 515,6  
мингден аслам ауушхандыла. 

Американы Бирлешген Штат-
ларында ауругъанланы саны 
2,68 миллиондан озгъанды.  
Жукъгъанланы саны Брази-
лияда ёсгенлей барады – 1,44 
миллион адам. Россей ауругъ-
анланы санына кёре ючюнчю 
жердеди. Аны ызындан Индия 
келеди –  анда 585 минг адам 
ауругъанды.  

Бюгюнлюкде дунияда коро-
навирусха къажау 141 вакцина 
хазырланады. Аны юсюнден 
Саулукъ сакълауну халкъ-
ла аралы организациясыны 
башчысы Тедрос Адханом 
Гебрейесус айтханды.  Ол 
билдиргенича, вакцина жуу-
укъ айлада хазыр боллукъду. 
ВОЗ-ну башчысы COVID-19 ау-
руудан толусунлай къутултхан 
дарман чыгъарылмагъанын 
белгилегенди, болсада вак-
циналагъа ышаныулукъ уллу 

болгъанын чертгенди. 
Бу  кюнледе уа  АБШ-ны 

власть органлары «Ремдеси-
вир» дарманы 500 минг доза-
сын сатып алгъаны белгили 
болгъанды. Ол а коронави-
русну бакъгъанда артыкъда 
хайырлы болгъаны тохташ-
дырылгъанды.  Экспертле 
айтханларыча, келир юч айда 
(сентябрьге дери) дарман ры-
нокда боллукъ тюйюлдю. Бу 
ёлчем дарманны хазырлагъан 
компанияны келир юч  айда 
чыгъаргъа белгилеген про-
дукциясы эди. 

ООН-ну Къоркъуусуз совети 
уа коронавирус бла байламлы 
эсгертиулени къабыл кёрге-
ни белгили этилгенди. Анда 
организация дуния башында 
къыраллада къазауатланы 
90  кюннге тохтатып,   алагъа 
гуманитар болушлукъ этерге 
чакъырады. 

АБДУЛЛАХЛАНЫ Фатима 
хазырлагъанды. 

КъМР-ни Парламентини ке-
зиулю пленар жыйылыуунда 
республиканы Правительство-
су 2019 жылда тамамлагъан 
ишини эсеплерин белгили 
этгенди. Кенгешни спикер Та-
тьяна Егорова бардыргъанды. 
Анга  РФ-ни Къырал Думасы-
ны депутаты Геккиланы Заур, 
КъМР-ни прокурору Николай 
Хабаров да къатышхандыла. 

Премьер-министр Мусукла-
ны Алий  былтыр республи-
каны социал-экономикасын 
айнытыуну, миллет проектле-
ни  тамамлауну юслеринден   
доклад этгенди. 

ПРОМЫШЛЕННОСТЬ
Правительствону башчы-

сы  белгили этген шартлагъа 
кёре, 2019 жылда республиканы 
кесинде чыгъарылгъан про-
дукцияны ёлчеми 150 милли-
ард сомгъа жетеди. Ол а аны 
аллында жылны тарихлерини 
101,1 процентиди. 

Былтыр промышленностьда 
бир ненча инвестиция проект 
бардырылгъанды жашауда.  
Ол санда республиканы пред-
приятияларын тыш къыраллы 
продукцияны алышындырыу 
программагъа къатышдырыу-
ну кенгертиу, производствону 
шёндюгю излемлеге келишди-
риу жаны бла мадарла  толту-
рулгъандыла. Бу мадарланы 
хайырындан промышленный 
индексни ёлчеми 109,7 процент 
болгъанды, ол а къыралда ор-
талыкъ кёрюмдюледен аслам-
ды (РФ-де – 102,4 процент).

Энергетикада    тамамланн-
ган жумушланы юслеринден 
айтханда,   «МРСК Шимал 
Кавказ» акционер обществону 

инвестиция проектлерини багъ-
асы 945 миллион сомгъа жет-
генди.  Ол а жылны аллында 
белгиленнген тарихледен бир 
бла жарым кереге кёпдю. Же-
тишимлени арасында Мусукла-
ны Алий Огъары Малкъар ГЭС-
ни къурулушу бошалгъанын, 
ол республиканы энергетика 
комплексине къошулгъанын 
белгилегенди. 

ЭЛ МЮЛК
Былтыр республиканы эл 

мюлкюнде уруннганла 54 мил-
лиард сом багъасы продукция 
чыгъаргъандыла. Ол а аны 
аллында жылны ёлчеминден 
5 процентге кёпдю. Мелиора-
цияда инновация технологияла 
сингдирилгенлерини, битимли 
урлукъла себилгенлерини хайы-
рындан  404,4 минг тонна тахта 
кёгет ёсдюрюлгенди. Жерчилик 
бла кюрешгенле 350 минг тонна 
жилек жыйгъандыла. Кёгетлени 

тирлиги уа 36 процентге ёсген-
ди, былтыр интенсивный амал 
бла 2580 гектар терек бахча 
салыннганды.

Малчылыкъда да барды ёсюу 
-  23 миллиард сом багъасы про-
дукция чыгъарылгъанды, ол а 
2018 жылны кёрюмдюлеринден 
4 процентге асламды.   

Къабарты-Малкъарны эл 
мюлк предприятияларына 
федерал эм республикалы 
бюджетледен этилген къы-
рал болушлукъ 1,8 миллиард 
сомгъа жетгенди. «Эл мюлкде 
онгларыбыз уллудула. Алай от-
расльда жашырын ишлегенле, 
хакъны конвертледе алгъанла 
кёпдюле. Аны ючюн а анда 
айлыкъ да гитчелей къалады. 
Эл мюлк кластерни ышаннгылы 
айнытыр ючюн а битеу кемчили-
клени, тыйгъычланы кетерирге 
тийишлиди»,-деп къошханды 
докладчы.

«Битеу чырмауладан ётюп, экономиканы къысха 
заманны ичинде аягъы юсюне салаллыгъыбызгъа ишексизме»

Къабарты-Малкъар Республи-
каны Конституциясыны 100-чю 
статьясына тийишлиликде Къа-
барты-Малкъар Республиканы 
Правительствосуну 2019 жылда 
ишини  эсеплерини юсюнден 
Къабарты-Малкъар Республика-
ны Башчысы кёргюзтген отчётха 

тынгылап, Къабарты-Малкъар 
Республиканы Парламенти бе-
гим этеди: 

Къабарты-Малкъар Респу-
бликаны Правительствосуну 
2019 жылда ишини эсеплерини  
юсюнден отчётну эсге алыргъа. 

Къабарты-Малкъар Республиканы
Парламентини Председатели                                      Т.ЕГОРОВА
Нальчик шахар, 2020 жылны 30 июну, №163-П-П

Къабарты-Малкъар Республиканы промышленность, 
энергетика эмда сатыу-алыу министрини юсюнден
Къабарты-Малкъар Республиканы Башчысыны

У К А З Ы
1.Къабарты-Малкъар Респу-

бликаны Конституциясыны 81-чи 
статьясыны «б» пунктуна тий-
ишлиликде Къабарты-Малкъар 
Республиканы промышленность, 

энергетика эмда сатыу-алыу 
министрине Ахубеков Шамиль 
Асланбиевични салыргъа.

2.Бу Указ анга къол салыннган 
кюнден башлап кючюне киреди.

Къабарты-Малкъар Республиканы Башчысы        К.КОКОВ
Нальчик шахар, 2020 жылны 30 июну, №78-УГ

«Къабарты-Малкъар Республикада бийик 
хазырлыкъны низамын кийириуню эмда жангы 
коронавирус инфекция (2019-nCOV) андан ары 

жайылмаз ючюн къошакъ мадарла этиуню юсюнден» 
Къабарты-Малкъар Республиканы Башчысыны 2020 

жылда 18 мартда чыгъарылгъан 19-УГ номерли 
Указына тюзетиуле кийириуню юсюнден

Къабарты-Малкъар Республиканы Парламентини
У К А З Ы

Къабарты-Малкъар Республиканы Башчысы      К.КОКОВ
Нальчик шахар, 2020 жылны 30 июну,№80-УГ 

Къабарты-Малкъар Республиканы Правительствосуну 
2019 жылда ишини эсеплерини юсюнден отчётну юсюнден 
Къабарты-Малкъар Республиканы Башчысыны

Б Е Г И М И

Къабарты-Малкъар Республиканы
Парламентини Председатели                                 Т.ЕГОРОВА
Нальчик шахар, 2020 жылны 30 июну, №164-П-П

Бозиев Владимир Натбиевични Лескен сюд районну  
2-чи номерли сюд участкасыны жарашдырыучу 

судьясыны къуллугъуна салыуну юсюнден 
Къабарты-Малкъар Республиканы Парламентини

Б Е Г И М И
Къабарты-Малкъар Респу-

бликаны Конституциясыны 
100-чю статьясыны 1-чи ке-
сегини «и» пунктуна, 117-чи 
статьясыны 3-чю кесегине  
эмда «Къабарты-Ма лкъар 
Республикада жарашдырыучу 
судьяланы юсюнден» Къабар-
ты-Малкъар Республиканы 
Законуну 6-чы бла 7-чи ста-
тьяларына тийишлиликде Къа-

барты-Малкъар Республиканы 
Парламенти бегим этеди:

1.Бозиев Владимир Натби-
евични Лескен сюд районну  
2-чи номерли сюд участка-
сыны жарашдырыучу судья-
сыны къуллугъуна 10 жылгъа 
салыргъа.

2.Бу Бегим къабыл кёрюл-
ген кюнден башлап кючюне 
киреди.

ПАРЛАМЕНТ

Ахыры 2-чи бетдеди.

ОПЕРАТИВ ШТАБ

Айырыучуларыбызны 
асламысы ыразылыкъларын 
билдиргендиле

Медицина

ЖАМАУАТ ПАЛАТА

Ахыры. 
Аллы 1-чи бетдеди.

АЙЫРЫУЛА

Къабарты-Малкъарны миллет мадани-
ятына уллу бушуу сынаргъа тюшгенди. 
Сексенючжыллыгъында КъМР-ни халкъ 
поэти Гуртуланы Солтанбекни жашы Салих 
жашаудан кетгенди.

Гурту улу 1938 жылда Акъ-Суу элде туугъ-
анды. Школну Орта Азияда тауусханды. 1958 
жылда Къабарты-Малкъар къырал универси-
тетге кирип, аны «Малкъар эм орус тиллени 
бла адабиятланы преподаватели» ызын 1963 
жылда тауусханды. Ол  Къабарты-Малкъар 
Республиканы  Издательствола, полиграфия 
эм китап сатыу-алыу ишле жаны бла комитет-
ге 1986-1991 жыллада таматалыкъ этгенди.

Гуртуланы Салих КъМР-ни, КъЧР-ни, 
Къалмукъ Республиканы халкъ поэтиди, 
Къабарты-Малкъарны маданиятыны сыйлы 
ишчисиди, Желюк атлы адабият саугъаны, 
КъМР-ни Маданият министерствосуну адаби-
ят грамотасыны иесиди,  халкъла арасында 
литература байламлыкъланы кючлеуде къо-
шумчулугъу ючюн Гюржюню Баш Советини 
грамотасы бла саугъаланнганды, «Кавказны 
жазыучуларыны клубу» регионла аралы жа-
мауат организацияны сыйлы президентиди.

Ол  жыйырмадан артыкъ поэзия китапны, 
адабият эсселени, орус эм дуния классикле-
ни, Шимал Кавказны, Гюржюню, Азербайд-
жанны эм иги чыгъармаларыны малкъар 
тилге кёчюрмелерини авторуду.

Шота Руставелини «Витязь в тигровой 
шкуре» поэмасын ёз тилге кёчюргени ючюн 
аны «Тбилиси шахарны сыйлы инсаны» деген 
атха тийишли кёргендиле.  Аны чыгъармачы-
лыгъында  Александр Пушкинни «Евгений 
Онегин» романыны кёчюрмеси энчи жерни 
алады.

Гуртуланы Салих  къабарты поэзияны 
малкъар тилге кёчюрюлген антологиясыны 
авторуду. Поэтни назмулары поляк, серб, 
тюрк, венгер, къыргъыз, туркмен тиллеге 
кёчюрюлгендиле, «Уроки добра», «Песня 
птицы», «Синий ливень», «У Белой Речки 
на виду», «Грызёт мой конь удила», «Шесть 
писем совести» деген китапла орус тилде 
Москвада бла Нальчикде чыкъгъандыла, 

гюржю тилде «Спой мне песню» жыйым-
дыгъы дуния жарыгъын кёргенди. Гурту улу 
бир ненча пьесаны авторуду, ол Шиллерни 
«Хыйлалыкъ бла сюймеклик», Хугаевни «Ба-
бица, Хамица, Хамел, Дарданел», Ахъяевни 
«Кимди терс?» деген пьесаларын малкъар 
тилге кёчюргенди.

Суратлау литература жаны бла къошум-
чулугъу, халкъланы шуёхлукъларын, бирли-
клерин эм келишиулюклерин кючлеу жаны 
бла иши ючюн Солтанбекни уланы Салихге  
Кавказны жазыучуларыны клубу къурагъан 
«Кавказны халкъ  поэти» деген ат аталгъанды.

Битеу жашауун ол миллет адабиятха 
къуллукъ этиуге жоралагъанды. Табийгъат 
фахмулулугъу жашау сынамы бла бирлешип, 
Къабарты-Малкъар Республиканы атлары 
айтылгъан маданият келечилерини сатырла-
рында тийишли жер алыргъа онг бергендиле. 
Саулай жашау жоругъу уа ишине, ёз респу-
бликасына керти табыныуну юлгюсюдю.

Гуртуланы Солтанбекни жашы Салихни 
юсюнден жарыкъ эсгериуле бизни жюре-
клерибизде ёмюрлеге сакъланырыкъдыла.

КъМР-ни Маданият
 министерствосу,

КъМР-ни Жазыучуларыны союзу.

ГУРТУЛАНЫ 
Солтанбекни жашы Салих

Бушуу

Къабарты-Малкъарны, Къарачай-Чер-
кесни, Къалмукъ Республиканы халкъ 
поэти, Кавказны жазыучуларыны клубуну 
сыйлы президенти Гуртуланы Салих дуни-
ясын алышындыргъан хапар барыбызны 
да уллу бушуугъа къалдыргъанды. Ол тау 
сый-намысны, кертиликни, терен акъыллы-
лыкъны, уллулукъну белгисича эди бизге. 

Поэтча, ол жаланда  кесини гитче журту 
Къабарты-Малкъарда угъай, битеу кавказ 
республикалада, Россейни кёп регионла-
рында эм тыш къыраллада да белгили бол-
гъанды. Аны чыгъармалары кёп тиллеге, 
ол санда чеченчагъа да, кёчюрюлгендиле, 
ол кеси да суратлау кёчюрмечиликге энчи 
эс бургъанды.  Аны къаламыны кючю бла 
орус эм дуния классиклени, кавказ жазы-
учуланы чыгъармаларыны малкъар тилге 
кёчюрмелери дуния жарыгъын кёргенди-
ле. Битеу Кавказны адабият дуниясына бек 
къыйын кюнледиле!

Гурту улуну кавказ литератураланы 
бирлешдириу, жазыучуланы араларында 
бирликни кючлеу дегенча жарыкъ мураты 
болгъанды. Ол муратына кёп къалмай 
жеталгъан да этгенди: 2008 жылда Чечен 
Республикада «Халкъланы шуёхлукълары» 
журнал къурап бардырылгъан шималкав-
каз жазыучуланы кенгешини ызы бла ол 

бир акъыллы адамлары бла бирге Кав-
казны жазыучуларыны клубун жыйып, аны 
биринчи президенти болгъанды. Миллет 
литератураланы малкъар тилге кеси кё-
чюрюп, антологияларын басмалагъанды, 
аланы араларында  чечен адабиятдан 
кёчюрмеле да жерлерин тапхандыла.

Аллахны буйругъу бла Салихни бу дуния-
да жолу тауусулгъанды. Алай бизни эсибиз-
де ол бийик фахмулу поэтча, кёчюрмечича, 
терен оюмлу инсанча сакъланырыкъды, 
халкъ аны адабиятны, маданиятны кюч-
лери бла адамланы бирикдирирге итинн-
ген инсанныча даражасын кёргенлей 
турлукъду. 

Кавказ жазыучуланы клубуну келечиле-
рини, аны Чечендеги бёлюмюню атындан 
Гуртуланы Салихни юйюрюне, жууукъ-ахлу-
ларына, шуёхларына, тенглерине эм бир-
гесине ишлегенлеге бушуу этип, къайгъы 
сёз беребиз.

Муса АХМАДОВ, 
Кавказны жазыучуларыны клубуну 

президенти,
Адам АХМАТУКАЕВ, 

Кавказны жазыучуларыны
 клубуну  Чечендеги 

бёлюмюню таматасы.

Кавказны керти 
патриоту эди ол

Къабарты-Малкъарны 
Правительствосуну Пред-
седателини биринчи орун-
басары Сергей Говоров, эл 
мюлкде селекциягъа эмда 
урлукъчулукъгъа себеплик 
этиуге жоралап, видеокон-
ференция бардыргъанды. 
Аны ишине республиканы 
эл мюлк министри Хасан 
Сижажев, экономиканы 
айнытыу министрини орун-
басары Ольга Белецкая, 
«Отбор» эмда «Зольский 
картофель» мюлклени та-
маталары Князланы Рус-
лан бла Руслан Бжеников 
да къатышхандыла, деп 
билдиргендиле Эл мюлк 
министерствону пресс-
службасындан.

Биринчи вице-премьер 
белгилегенича, Къабарты-
Малкъарны аграрчылары 
асламысында бизни къы-
ралда чыгъарылгъан ур-
лукъланы хайырланадыла. 
Нартюхню эмда картофну 
юслеринден айтханда уа, 
аланы урлукълукъ тюр-
люлерин ёсдюрюу бизни 
республикагъа артыкъда 
магъаналыды. 

- Нартюхню гибрид ур-
лукълары бла бизни ре-

спублика кесин толусунлай 
жалчытады, бирси субъект-
леге, тыш къыраллагъа да 
аслам кесек ашырады. Сёз 
ючюн, былтыр регионда 
онбеш минг тонна жараш-
дырылгъанды. Республика-
ны кесинде 3,5 минг тонна 
хайырланылгъанды, 500 
тоннасы экспортха жибе-
рилгенди, къалгъаны уа 
тыш регионлагъа сатыл-
гъанды. Быйыл быллай ур-
лукъланы производствосун 
андан да кёбейтирге умут 
барды, - дегенди Сергей 
Говоров.

Аграрчыланы урлукъ бла 
жалчытыу бла республи-
када эл мюлкню институ-
ту,  «Отбор», «Юг-сервис», 
«Зольский картофель» 
предприятияланы мурдо-
рунда къуралгъан селекция 
арала, «Гибрид СК», «Эле-
ватор» эмда «Прохладнен-
ское ХПП» заводла тири кю-
решедиле. Сергей Говоров 
айтханыча, бу ишни андан 
ары айныта барыргъа тий-
ишлиди. Илму жамауатха, 
аграрчыла да бирлешип, 
тыш къыралладан урлукъ 
алыуну къояргъа керекди.

УЛБАШЛАНЫ Мурат.

Россейни Конституциясы-
на тюзетиуле кийириу бла 
байламлы къол кётюрюуге 
Тёбен Чегемни жамауаты 
да тири къатышханды. Аны 
302-чи номерли айырыу 
участкасы, башха жерледе-
ча, 25 июньдан 1 июльгъа 
дери ачылып болгъанды. 
Ол кюнлени ичинде элни 
жаш тёлюсю, абаданла да,  
къыралны келир заманына 
къайгъыра, сайлауларын 
этер ючюн кёп санда кел-
гендиле. 

Жыл санлары уллай-
ып неда ауруп келалмай 
къалгъанла да унутулуп 
къа лмагъандыла.  А ла 
юйлеринде сайлауларын 
этерча онгла къуралгъан-
дыла. Къол кётюрюуню 
баш магъаналы кюнюнде, 
1 июльда, 100-жыллыкъ 

Габоланы Аслан да кесини 
инсанлыкъ борчун къууа-
нып толтургъанды. 

Ол кюн Чегем муници-
пал районну жер-жерли 
администрациясыны баш-
чысы Юра Борсов, аны 
орунбасары Жанна Арип-

шева да айырыу участканы 
жокълагъандыла. Алай 
бла,  битеуроссей къол 
кётюрюу Тёбен Чегемде 
къуралыулу ётгенди.

БАЙТУУГЪАНЛАНЫ 
Исмайыл. 

Республиканы Жамауат 
палатасыны онлайн халда 
бардырылгъан жыйылыу-
унда Къабарты-Малкъарда 
халкъ чыгъармачылыкъны 
сакълауну эм айнытыуну 
мадарлары сюзюлгендиле. 
Анга власть органланы, 
коммерциялы болмагъан 
организацияланы келечи-
лери къатышхандыла. 

Жыйылгъанла чертген-
лерича, халкъ чыгъар-
мачылыкъны айнытыуну 
юсюнден федерал зако-
нодательствону толтурууда 
жетишимле эсленедиле. 
Регион даражада да ма-
даният бла байламлы 13 
закон жарашдырылгъанды. 
Этнокультураны айнытыу 
бла 22 къырал маданият уч-
реждение (5 театр, 5 концерт 
зал, халкъ усталыкъланы 
5 учреждениясы, 3 музей 
эм аланы районлада 8 фи-
лиалы) бла 313 муниципал 
культура учреждение (143 
Маданият юй, 161 китапхана, 
9 музей) кюрешедиле. Был-

тыр тюрлю-тюрлю маданият 
проектлени бардырыугъа, 
эл клубланы бла 50 минг-
ден аз адам жашагъан ша-
харлада маданият юйлени 
мюлк-техника хазналарын 
игилендириуге 7303,9 минг 
сом бёлюннгенди.

Ахшы эсепле бла Халкъ 
чыгъармачылыкъны эм ма-
даният-жарыкъландырыу 
ишни тамамлагъан респу-
бликалы методика ара къу-
уандыргъанды. Андан бил-
диргенлерича, жаш тёлюню 
бош заманын къурау бла 142 
маданият учреждение кюре-
шеди. Аланы мурдорларын-
да 1899 клуб бардыла, ала-
дан 989-су 14 жыллары тол-
магъанла бла ишлейдиле, 
506-сы да 15-30-жыллыкъла 
бла. Алагъа 49020 адам 
жюрюйдюле, аладан 24824-
сю сабийледиле, 12971 да 
15-35-жыллыкъ жаш адам-
ладыла. Тепсеучю къауумла 
35 боладыла, тепсеу эм жыр 
къауумла 15-диле, 10 хор бла 
инструментальный музыка 

бла кюрешген да 2 къауум 
бардыла. Ала репертуар-
ларын эски халкъ жырла 
эм жер-жерли авторланы 
чыгъармалары бла дайым 
байыкъландырадыла. 

 Къабарты-Малкъар Куль-
тура фондда 69 миллет 
жамауат биригиу къурал-
гъандыла, аланы баш бор-
члары миллетлени мада-
ниятларын, ана тиллени, 
адет-тёрелени сакълауду, 
аланы республиканы соци-
ально-маданият жашаууна 
сингдириудю. 

Алай, жыйылыуда айтыл-
гъаныча, жетишимле бла 
бирге халкъ чыгъармачы-
лыкъны айныууна тыйгъ-
ычлыкъ этген проблемала 
да аз тюйюлдюле. Алада 
биринчи жерни ахча кере-
клисича бир бёлюнмегени 
алады. Билимли кадрла 
жетишмейдиле, ол да клуб, 
библиотека, музей ишчиле-
ни даражалары тийишли-
сича бийикде болмагъаны, 
аланы иш хакъларыны аз-

лыкълары бла байламлыды. 
Окъуу планла жарашдырыл-
магъанлары, этнокультура, 
юйюрню сакълау жаны бла 
билим берирча юйретиу 
эм методика пособияланы 
жокълукълары, халкъ уста-

лыкъладан дерслени барды-
рырча устазланы хазырлау 
тынгылы къуралмагъаны да 
проблеманы тамамлаугъа 
себеплик этмейдиле. 

Тинтиулени эсеплерине 
кёре, жыйылгъанла сейир-

лери болгъан ведомство-
лагъа бла биригиулеге эс-
гертиуле ийгендиле, деп 
билдиредиле Жамауат пала-
таны пресс-службасындан.

КУЛЬЧАЛАНЫ Зульфия.

Жерчиликде уруннганла 
быйыл картофдан былтыр-
дан эсе аслам жыйгъан-
дыла, деп билдиргендиле 
КъМР-ни Эл мюлк мини-
стерствосундан.

Саулай айтханда,  бу 

битим 8,3 минг гектарда 
ёсдюрюледи. Ол да был-
тырдан хазна уллу тюйюл-
дю алай тирликлилиги уа 
1,5 процентге кёбейген-
ди, дейдиле ведомствода. 
Башхача айтханда, быйыл 

аграрчыла бир гектардан 
20,3 центнер картоф къа-
задыла. Анга кёре андан 
196 минг тонна жыяргъа 
умут этедиле.

ОМАРЛАНЫ Мурат.

КЪУРУЛУШ, ПРЕДПРИ-
НИМАТЕЛЬСТВО, ТЫШ 

КЪЫРАЛЛА БЛА 
САТЫУ-АЛЫУ

2019 жылда къурулушда 
23 миллиард сом багъасы 
жумушла толтурулгъандыла 
(2018 жылны кёрюмдюле-
ринден 4 процентге аслам). 
Битеу да бирге 474 минг 
квадрат метр жашау журт 
битдирилгенди. 

Аны бла бирге уа социал 
объектлени жангыртыргъа 
къолдан келгенди. Премьер-
министр бу иш быйыл да 
андан ары бардырыллыгъын 
чертгенди. Асламлы капитал-
гъа инвестицияланы ёлчеми 
44 миллиард сомгъа жетген-
ди, ол а аны аллында  жыл-
дан 10,3 процентге кёпдю.  

2019 жылда гитче эм орта-
лыкъ бизнесге 330 миллион 
сом багъасы къырал болуш-
лукъ этилгенди. Ол санда 
гитче эм орталыкъ бизнесге 
микрокредитле берген фонд  
былтыр 77 займ юлешгенди, 
Гарантия фонд да бу ишге 
кесини юлюшюн къошханды. 
Алай бла былтыр республи-
каны бизнесменлерине 1,3 
миллиард сом кредит бе-
рилгенди. 

Къабарты-Малкъар 58 тыш 
къырал бла сатыу-алыу бай-
ламлыкъла жюрютеди, ол 
санда экспорт 32 къыралгъа 
этиледи.  Былтыр сатыуну 
багъасы 88,4 миллион дол-
лар болгъанды. Экспортну 
ёлчемине кёре КъМР Ши-
мал-Кавказ федерал округ-
да экинчи жерни алады. 
Мусукланы Алий предпри-
ятияланы тыш къыралла бла 
сатыу-алыу онглары андан 
да уллу болгъанларын черт-
генди. «Бу ишни тирилтиуде 
КъМР-ни Экспорт арасына 
ышаныулукъ уллуду. Былтыр 
аны себеплиги бла 13 кели-
шим къабыл кёрюлгенди. 
Алай ол да азды, онгларыбыз 
андан уллудула»,-дегенди 
докладчы.

ТУРИЗМ, БЮДЖЕТ
Мусукланы Алий республи-

када халкъла аралы дара-
жалы курортну къурау баш 
муратладан бири болгъанын 
чертгенди.  Жылны аллын-

дан бери уа коронавирус  
туризмге бютюнда уллу за-
ран салгъанын   айтханды 
ол. Беш айны ичинде бизге 
келген къонакъланы саны 50 
процентге азайгъанды. Был-
тыр а Къабарты-Малкъарда 
602 минг адам солугъанды 
(2018 жылны кёрюмдюлерин-
ден 9 процентге  аслам).  Аны 
себепли Правительствогъа  
отрасльны аягъы юсюне 
этиу жаны бла уллу борчла 
салыннгандыла. 

Къырал финанслагъа баш-
чылыкъ этиуню юсюнден да 
айтханды премьер-министр. 
Республиканы бюджетини 
файдалары 2019 жылда 14,5 
процентге ёсгендиле эмда 
41,2 миллиард сом болгъан-
дыла. Налогладан эм ан-
дан тышында фондладан 
17 миллиард сом тюшгенди. 
Аны бла бирге уа къырал 
борчну   азайтыргъа къолдан 
келгенди. Бюгюнлюкде ол 8 
миллиард сомду, ол 22 про-
центге къысхартылгъанды.  

Айлыкъны ёсдюрюрге 
къолдан келгенин иги шарт-
ха санагъанды докладчы. 
Республикада хакъны орта-
лыкъ ёлчеми 27 452 сомгъа 
жетеди, ол а аны аллында 
жылдан 6,5 процентге кёпдю. 

САУЛУКЪ САКЪЛАУ, 
БИЛИМ БЕРИУ

Саулукъ сакълауну айны-
тыугъа бурулгъан жумушла-
ны хайырындан бу сферада 
кёрюмдюле игиленнгенди-
ле. Сёзге, демографияда 
толтурулгъан мадарланы 
хайырындан инсанланы 
жашау  ёмюрлерини орта-
лыкъ ёлчемин 76,5 жылгъа 

жетдирирге онг болгъанды.  
Медицина инфраструкту-

раны айнытыугъа энчи эс 
бурулады. Былтыр онколо-
гия болушлукъну амбула-
тория халда берген эки ара 
ачылгъанды, эки фельдшер-
акушер пункт битдирилип, 
хайырланыргъа берилгенди.  
Жылны ичинде медицина 
техника сатып алыннганды. 
Ол санда онкология арагъа 
40 тюрлю оборудование, 
къан тамырла арагъа уа 75 

миллион сом багъасы меди-
цина затла келтирилгендиле. 
Республикалы сабий клиника 
больницада шёндюгю ком-
пьютер томограф салынн-
ганды. 

Билим бериуде школгъа 
дери учреждениялада окъ-
утуу жерле къурау, билим 
бериуню качествосун иги-
лендириу,  учрежденияланы 
ырысхы базаларын жан-
гыртыу жаны бла мадарла 
тамамланнгандыла.   

Нальчикде жангы школ 
битдирилип, 1 сентябрьде 
сабийлеге эшиклерин ача-
рыкъды. Чегемде эм Сол-
датская элледе школланы 
къурулушлары андан ары 
бардырыладыла, аланы бый-
ыл хайырланыргъа берирге 
белгиленеди. Жууукъ кезиуге 
салыннган борчладан бири – 
республикада битеу школла-
да да окъутууну бир сменнге 
кёчюрюудю. Бюгюнлюкде 
уа окъуучуланы 10 процентге 
жууугъу экинчи сменнге жю-
рюйдюле. 

Мусукланы Алий цифралы 
эм гуманитар билим бериу 
«Точка роста» араны сингди-

риуню, школланы компьютер 
техника бла жалчытыуну, 
саулукъларына кёре чекленн-
ген онглары болгъанлагъа 
керекли амалла къурауну 
юслеринден да билдиргенди. 

МИЛЛЕТ ПРОЕКТЛЕ
2019 жылда онеки миллет 

проектден  Къабарты-Мал-
къарда онбири толтурулгъан-
дыла. Алагъа кёре, 26 регион 
проект хазырланнганды. Би-
теу да бирге уа республи-
кагъа миллет проектлени жа-

шауда бардырыргъа 5758,5 
миллион сом бёлюннгенди. 
Конкурс жумушланы кези-
уюнде 364 миллион сомну 
аяргъа къолдан келгенди. 
Бу ахча   башланнган жу-
мушланы бошаргъа къора-
тыллыкъды. 

Мусукланы Алий хар мил-
лет проектни юсюнден энчи 
айтханды. Ол коронавирус 
инфекция жайылгъан кези-
уде экономиканы бёлюмле-
рине заран салыннганын, бу 
болумда бюджет сфераны 
ышаннгылылыгъын жалчы-
тыргъа, инсанлагъа, эконо-
миканы  бёлюмлерине болу-
шургъа кереклисин да айт-
ханды. «Правительство битеу 
бу чырмауладан къоранчсыз 
ётюп, экономиканы къысха 
заманны ичинде аягъы юсю-
не этеригине ишексизме»,-
деп къошханды ол. 

СЮЗЮУ
Депутатланы докладчыгъа 

соруулары кёп болгъандыла. 
Парламентарийле онкология 
араны болумун билирге сюй-
гендиле. Мусукланы Алий 
ангылатханыча, аны къуру-
лушу 2007 жылда «Онколо-

гия» федерал программаны 
чеклеринде башланнган эди. 
Алай программа 2012 жылда 
тохтатылгъанды.  Быллай 
учреждениялагъа излемле 
тюрленнгенлери себепли, 
жангы проект-смета доку-
ментле жарашдырыргъа 
оноу этилгенди. Шёндю ала 
экспертизадан ётедиле. До-
кументле къабыл кёрюлселе, 
араны къурулушун федерал 
инвестиция программагъа 
къошууну юсюнден заявка 
берилликди. 

Татьяна Егорова  къошакъ 
къоранчла бла байламлы  
быйыл республикалы бюд-
жет къалай толтуруллугъун 
соргъанды. Алий Тахирович-
ни айтханына кёре, республи-
калы бюджетге 2,1 миллиард 
сом тюшмей къаллыгъына 
къоркъуу барды. Корона-
вирусха къажау жумушла 
ючюн къошакъ къоранчла 
этиледиле, бюгюнлюкде 
бу ишге 1,3 миллиард сом 
къоратылгъанды, ол санда 
700 миллион сом федерал 
бюджетден берилгенди. Пре-
мьер-министрни акъылына 
кёре, бу жаны бла къоранчла 
энтта ёсерикдиле. 

Кредитле алыуну юсюн-
ден сёз алыкъа бармайды, 
болсада ансыз халны тюзе-
тирге онг болмазлыгъын да 
чертгенди ол. Къоранчланы 
республиканы иелигинде 
болгъан ырысхыны сатып 
къайтарыргъа  белгиленеди. 
Алай бла бюджетни файда-
лары, къоранчлары да 42 
миллиард сом тенгли бол-
лукъдула. 

Жыйылыуну ахырында 
Татьяна Егорова Мусукла-
ны Алийге тынгылы доклад 
этгени, соруулагъа жууапла 
бергени ючюн ыразылыгъын 
айтханды. «Правительство 
бет жарыкълы ишлейди, 
алай тамамланмай къалгъан 
жумушла энтта бардыла. 
Пандемия къуру бизни ре-
спубликаны угъай, битеу 
къыралны жашаууна, эконо-
микасына   заран салгъанды. 
Аны себепли бизге салынн-
ган борчланы толтурур ючюн 
барыбыз да бирден  къада-
лып ишлерге керекбиз»,-
дегенди ол.

 ТИКАЛАНЫ Фатима. 

«Битеу чырмауладан ётюп, экономиканы къысха 
заманны ичинде аягъы юсюне салаллыгъыбызгъа ишексизме»

Урлукъчулукъ

Жюзжыллыкъ тамата инсанлыкъ борчун толтургъанды

Тирлик элпекди
Эл мюлк

ишин тюзлюк бла тамам-
ларгъа, къалгъанлагъа 
ахшы юлгю болургъа ке-
рекди. Ол хар атламында да 
Аллахуталаны ыразылыгъ-
ын излерге, жаланда  халал 
жумушланы  толтурургъа, 
харамдан  кери болургъа 
борчлуду.

Аллахдан къоркъгъан 
керти мукъмин башхадан  
ырысхы, мюлк алгъанда, 
аны иесине заманы, ёлчеми  
бла къайтарыргъа борчлуду. 
Берирге айтхан болжалны 
бузмазгъа, ётюрюкчю бол-
мазгъа итинирге керекди!

Мухаммад файгъамбар, 
Аллахны саламы анга бол-
сун, аны юсюнден былай 
айтханды: «Башхадан къай-
тарырма деп ырысхыны ён-
чюк алгъаннга Аллахутала 
болушады. Аны заманында 
иесине тапдырыргъа  онгла 
береди.  Алай мюлкню иеси-
не берир мураты болмагъ-
анны уа жояр, къыйнар» 
(Абу Хурайра).

Кёресиз,  борчун жюреги, 
ниети  бла да ызына берирге 
итиннгеннге  бизни Жарат-
хандан себеплик этилликди.  
Алай кесинге керекде би-
реуню  ырысхысын тилеп, 
аны хайырланып, алай аны  
артха берирге заман жет-
се, къачып, бугъуп, къачан 
унутурукъ болур деп, тилеп, 
ышанып сакълап турсанг, 
Аллах ыразы болмаз.

Аллаху субханакя уотагъ-
ала Сыйлы Китабында ай-
тады: «Кертиди, Аллах бую-
рады сизге ёнкюч алгъанны 
иесине къайтарыргъа». Бу 
аятда бизни Жаратхан мус-
лийманланы араларында 
борч даулашла, кёлкъалды-
лыкъла болмазгъа керекли-
сине юйретеди. 

Ауушханны ёнкючю бар 
эсе уа, жууукълары, ах-
луланы аны  хакъындан  
къайтарыргъа керекдиле. 
Алай а ёлгенни борчун кеси 
боюнуна алгъан бек уллу 
сууаплыкъ табарыкъды бу 
ахшы иши ючюн.   Ахчаны, 
мюлкню иесине заманында 
артха бериу аны алгъаннга 
ахшылыкъды бу, ол дуния-
сына да игиликди.  Аллай 
адам Аллахуталаны, жама-
уатны аллында да кертичи 
болады, сёзюн тутханын 
кёргюзтеди. 

Ёнкючню тёлерге сюйме-
ген адам ёллюгюнедамы 

ийнанмайды? Ол а куфрду 
(исламда бек уллу гюнях 
– иймансызлыкъ). Аллай 
адам бизни Жаратхандан 
къоркъмайды. Ол  кяфир-
ди. Ол Къуранны аятларын 
жукъгъа да санамайды, 
бизни Жаратханнга ийнан-
майды.  

Алай борчха кирирни ал-
лында уа  аны къайтаралыр-
мамы деп сагъыш этерге, 
тергерге керекди. Онгунг 
болмазын биле эсенг -  
алма!   Алай амалынг ахыр-
да болмай къалса, борчунгу 

юсюнден юйде ахлуларынга 
билдирирге, кимден ненча 
сом алгъанынгы айтыргъа 
керекди. Дагъыда быллай 
халгъа тюшгенле эки жаны 
да къагъытда ма бу кюн, бу 
адамгъа, быллай бир ахча 
бердим деп жазып, къол са-
лып, бир бирге ыразылыкъ 
берген игиди. Ол а шагъат 
боллукъду. 

Ахчаны,  ырысхыны ие-
сине бералмай эсенг, аны 
аллына бар да болумуну, 
къолайынгы юсюнден айт, 
шёндю къолунгдан келме-
гинни ангылат, кечгинлик 
тиле, андан ыразылыкъ ал. 
Ахча тюшгенлей берликме 
де да, аны жюрегин  жап-
сар, тынчайт. Ма олду керти 
муслийманны иши, ышанла-
ры, сыфаты. 

Жарсыугъа, арабызда 
бардыла аллайла – ёнкюч 
алып, арда уа ол адам-
дан бугъуп, кеслерин тап-
дырмай, аллыма чыгъып 
къалмасын деп къоркъуп  
айланнганла.  Неда алгъан 
ахчаны, ырысхыны къайта-
рыргъа къолайлыгъы, онгу 
да бола тургъанлай,  аны 

иесине бермей къояргъа 
кюрешгенле да аз тюйюл-
дюле арабызда. Аллайла 
сёзлерин тутмагъанларына, 
ётюрюкчю болгъанларына 
жарсыгъан да этмейдиле, 
башханы къыйынына ариу, 
бийик, бай юйле ишлейди, 
машинала алады, омакъ 
кийинеди, алтынны къыз-
гъанмай тагъады юсюне-
башына.   

Башханы жюрегин къый-
найма деп сагъыш да эт-
мей, тыш къыраллагъа 
барып солуйду, сюйгенин 

ашайды. Къаллай кёзбау 
жашауду ол! Аллай адамны 
жюрегинде, акъылында да 
ийманы жокъду, ол Аллаху-
талагъа бой салмайды, ан-
дан ахырда къоркъмайды.  
Ол жаланда жамауатда бай 
жашауу бла махтаныргъа 
излейди. Бизни Жаратханны 
аллында аллайла эм къа-
рыусуз, эм эриши, мискин, 
факъыр адамладыла.   

Ислам байлыкъгъа, къо-
лайлыкъгъа къажау тюй-
юлдю, жаланда аны халал 
къыйындан, Аллахутала 
эркин этген амалла бла  
жыяргъа жарайды. 

Аллахутала бизге борч 
этген ишлени тамамла – на-
маз къыл, ораза тут, Къуран 
окъу, садакъа бер, ёнкю-
чюнгю заманында къайтар. 
Ма аллайды тюз муслий-
ман! 

Бу дунияда башханы 
къыйынын ашасанг, Къыя-
ма кюн аны къайтарыргъа 
тюшеригин унутма. Аллаху-
таланы аллында сюелгенде 
кийиминг, хуржунунг, ахчанг 
боллукъ тюйюлдюле. Бо-
лушлукъ табылмаз ол кези-

уде. Аллахуталаны аллында 
жууап тутханда  жарсыулу, 
азаплы, къоранчлы болур-
са, бу дуниядан жууапсыз-
лыгъынг ючюн жаханимни 
отуна тюшерсе. Тёлемей 
къойгъан ахчаны ол дуни-
яда сууаплылыкъларынг 
бла толтурургъа тюшер. 
Жетмеймидиле ала неда 
ахырда жокъмудула? Да 
сора ол сен ахчасын бермей 
къойгъанны гюняхларын 
кётюрюрге тюшер. Аллаху-
тала бизни аллай къыйын-
лыкъладан сакъласын.

Башханы къыйынын ашап, 
бай болургъа кюрешме, 
кёзбаугъа жашама, деп 
юйретеди бизни ислам.   Ал-
лахутала муслийман уммет 
ючюн бек къайгъырады, 
гюнях алмагъыз, терсли-
кле этмегиз, Жаханимни 
отундан сакъланыгъыз деп 
юйретеди. Ётюрюкчю бол-
ма, башхалагъа тюз юлгю 
кёргюзт, дейди бизге ислам 
дин. 

Жаннетге тюшерге сюй-
мегенни бир кёргюзтюгюз! 
Алай а ёнкючю болуп, аны 
къайтармай ёлгенни ары 
кирирге бир амалы да бол-
лукъ тюйюлдю. Айтханым-
ча, Къыяма кюн а хуржунунг 
боллукъ тюйюлдю, андан 
чыгъарып берирча. Аны тё-
лер тенгли сууаплыкъла уа 
эталгъанмыса бу дунияда? 
Хау деп ийманы болгъан 
айталлыкъ тюйюлдю. 

Аллахутала бизге ийман,  
сабырлыкъ, тёзюм берсин. 
Кёзбау, ётюрюк жашаудан 
кери этсин, Ибилисге ал-
данмазгъа онг, къарыу да 
берсин.   

Жамауат 
эм дин

Намазны ууахтысында къылыу иги 
болгъанын билебиз. Алай жашауда аз 
тюрлю болмайды, тийишли заманын-
да онг болмай, кечирек къалыргъа да 
тюшюучюдю. Алай  хар намазны да 
кезиулерин ангылатсагъыз эди. Сагъ-
атха, кюннге къарап, аланы ууахтыла-
рын къалай айырыргъа боллукъду?

Роза, Кенже эл.

Соруугъа жууапны Аль-Азхар вузну 
бошагъан, «Ислам в Евразии» 

газетни баш редактору 
АККАЙЛАНЫ Хасим хажи береди:

- Сыйлы Къуранда, Мухаммад файгъ-
амбарны, Аллахны саламы анга болсун, 
хадислеринде намаз муслийманнга 
борч болгъаныны юсюнден кёп айты-
лады.   Былайда юлгюле келтирсек 
тюз болур: «Намазны къылыгъыз эмда 
Андан (Аллахдан) къоркъугъуз, барыгъ-
ыз да анга къайтырыкъсыз» (Аль-Анам 
сура, 72-чи аят). Дагъыда «Намазгъа 
сакъ болугъуз, бютюнда ортанчыгъа 
(тюшден сора). Аллахны аллында жуу-
аш сюелигиз» (Аль-Бакара сура, 238-чи 
аят). «Кертиди, мен-Аллахма! Менден 
башха жокъду. Манга баш уругъуз, 
намаз къылыгъыз, мени  сагъыныр 
ючюн» (Та ха сура, 14-чю аят).

Мухаммад файгъамбар, Аллахны 
саламы анга болсун, былай дегенди: 
«Исламда эм уллу жумуш, аны мурдору  
намазды». Башха хадисде уа былай бил-
дириледи: «Аллахны аллында Къыяма 
кюн бек биринчи намаз сураллыкъды. 
Ол иги, ахшы болса, башха ишлерине 
багъа да анга ушаш берилликди. Алай 
намазы  жукъгъа да жарамагъанны 
башха ишлери да жараусуз болурла». 

Кёресиз, намаз хар муслийманнга 
борчду – акъылындан кем болмагъ-
аннга, акъылбалыкъгъа.  Былайда 
жыл санны юсюнден айтмайма, бизни 
къыралда жаш адам 18 жылгъа дери 
да акъылбалыкъ тюйюлдю. Адамны 
санларыны, биология айныууну юсюн-
ден барады сёз. Бу кезиуде Аллах  
муслийманлагъа салгъан борчланы 
барысын да толтурургъа керекди – на-
мазны къылыргъа, ораза тутаргъа, 
зекят тёлерге  да.

Ууахтыланы юслеринден айтхынчы 
уа фарзны бла сюннетни да ангылата 
кетейик. Фарз Аллахуталадан бизге 
борч этилген жумушладыла. Аланы 
тамамламагъаны ючюн адам жууап ту-
тарыкъды бизни Жаратханны аллында.

Сюннет адам кесини ыразылыгъы 
бла, Аллахуталаны аллында сууапла-
рын кёбейтир, анга баш урууну кючлер 
ючюн толтурады. Сюннет Мухаммад 
файгъамбарны, Аллахны саламы анга 
болсун, юлгюсюдю,  ол этген къуллукъ-
ланы къайтарыуду. Сёзге, жассыны эм 
эрттенни арасында  тахаджуд намаз 
къылынады. Ол файгъамбаргъа борч 
эди, аны умметине уа ол сюннетди. Аны 
сууаплыгъы бек уллуду. 

Файгъамбарны быллай хадиси бар-
ды: «Ким болса да, беш борчлу намаз 
бла бирге онеки ракят намаз къылса, 
анга Аллахутала жаннетде къала иш-
лер». Сууап намаз фарзны кезиуюнде 
этилген кемчиликлени, жангычылыкъ-
ланы толтурадыла. Къыяма кюн Ал-
лахутала сууап намазланы этилген 
кемчиликлени  орунларына  тергерикди. 

Къыяма кюн Мухаммадны шафагъ-
атына тийишли болур ючюн аны сюн-
нетин къаты тутаргъа керекбиз – сууап 
намазла уа аладан бирлеридиле. 
Аллахуталаны аллында Къыяма кюн 
къайсы жумушларынг ючюн ыразы-
лыкъ табарыгъыбыз белгисизди. Аны 
ючюн садакъаны кёбейтирге, сууап, 
сюннет намазла къылыргъа, сууап ора-
зала тутаргъа керекди. Аллахуталаны 
ыразылыгъы болмай  бир муслийман 
да Жаннетге тюшерик тюйюлдю. Аны 
юсюнден а Мухаммад файгъамбарны   
хадиси барды.    

Намазланы ууахтыларыны юсюнден 
Къуранда былай айтылады: «Намаз 
муслийманлагъа борч болгъанды уу-
ахтысы бла». Башхача айтханда, хар 
намазны да кесини заманы барды. Ол 
кезиу чыкъгъандан сора ол къабыл 
болмай къалыргъа боллукъду.  

Адамны эм ахшы ишлери къайсыла-
дыла деп соргъанда, Мухаммад файгъ-
амбар дайым да, тохтаусуз тамамланн-
ган жумушла,  дегенди. Андан сора 
уа деп соргъанларында, ууахтысында 
толтурулгъан намаз, дегенди. 

Эрттен намазны ууатхысы танг бел-
ги бере башлагъандан,  кюн чыгъа, 
кёк къызара тебиреген кезиуге дери. 
Шёндю муслийманлагъа женгилликле 
этилгендиле – дин идарала намазланы 
графиклерин басмалайдыла. Алада уа 
кюнню чыкъгъан заманы да белгиле-
нипди. Эрттен намаз 20 минут алгъа 
этилсе тамамды – керахат ууахтыгъа 
дери къоймай (кёк къызара тебиреген 
заман). 

Тюш намазны бла экиндини ууахты-
ларын къалай айырыргъа боллукъду. 
Графикге къарап, аны ангылагъан 
тынчды.   Алай алгъын а кюн бла бил-
гендиле аны. Сёзге, тюш намаз кюн 
ортадан бир ненча градусха тюшген  
кезиуде башланады эмда ауана  бир 
бла жарым кереге узун болгъан кезиуге 
дери барады.  Андан сора экиндини 
ууахтысы башланады. 

Ашхам а кюн батхандан, ингир ала 
тебирегенден  кёкде кюнню ызы ахырда 
кетгинчи, билинмей тебирегинчиге дери 
барады. Эслеген болурсуз, къарангы 
болса да, кёкде акъ неда къызыл ыз 
къалып турады. Анга арапча шафакъ 
дейдиле. Ма ол толусунлай жокъ бол-
гунчугъа дери ашхамны ууахтысыды. 
Ашхамны ууахтысы уа бек къысхады. 
Аны ашыгъып этерге керекди – тюз да 
азан айтылгъанлай.  

Азан айтылгъанлай, онгу болгъан, 
межгитге барып анда, аллай онгу 
болмагъан а юйюнде, ишинде этеди 
намазын. Алай а кезиулю намазны 
азанына бир 30 минут къалгъынчы 
толтуруп къойгъан игиди. Бютюнда уа 
экиндиге сакъ болургъа тийишлиди. 
Аны кюн батхан заманнга   къоймазгъа 
керекди. Кюнню ичинде толтуралмай 
къалгъан намазланы экиндини бла 
ашхамны араларында  этилмесе игиди. 
Кюн бата тебиреген заманнга керахат 
ууахты дейдиле. 

Адам тюрлю-тюрлю халлагъа тю-
шеди -  устаз, врач ишин къоялмайды, 
студент, школчу окъуудан кеталмайды. 
Хау, шёндю заман тюрленнгенди. Иш, 
жумушла, къайгъыла кёпдюле.  Сыл-
таула излемей, хар намазны да кесини 
заманында толтурургъа керекди. Алай 
жашауда аз тюрлю болмайды. Сёзге, 
тюш, неда экинди намазны къойсагъыз, 
аны толтурургъа тийишлиди. Тёленнген 
да бири бири ызындан этиледиле – эрт-
тен, тюш, экинди, ашхам, жассы. 

Тёленнген къуру фарзла этиледиле, 
сюннетле - угъай. Жаланда эрттен на-
мазны фарзы, сюннети да толтурулады-
ла. Эрттен намазны сюннети къатыды. 
Аны юсюнден Мухаммад файгъамбар 
(АСБ) былай дегенди: «Эрттен намазны 
эки ракят сюннети бу дунияда болгъан 
хар неден да хайырлыды». Ол намазны 
бир заманда да къоймагъанды, алай  
эрттен намазны фарзын, сюннетин да 
тёлерге кереклисин айтханды. 

Хар жылдан да дунияны 
битеу къыралларындан мус-
лийманла Меккагъа исламны 
келечилерине борч этилген 
жумушландан бирин – хаж-
ны – къылыргъа атланады-
ла. Орта эсеп бла бу сыйлы 
жерде 2-2,5 миллион адам 
жыйылып, аны тёрелерин 
толтургъандыла.   Хар керти 
муслийман жашауунда бир 
кере окъуна исламда баш 
борчну толтурургъа итинеди.   

Болсада быйыл пандемия  
бу муратланы бузгъанды. Бу 
кюнледе белгили болгъаны-
ча, Сауд Аравияны оноучу-
лары быйыл хажны жаланда 
къыралны ичинде жашагъ-
анлагъа   эркин этгендиле.  
Онлайн халда бардырылгъан 
пресс-конференцияда хажны 
ишлери жаны бла министр 
Мухаммад Бентен правитель-
ство алыкъа хажны ненча 
адам къылыргъа боллугъун 
шарт тохташдырмагъанын, 
алай аланы саны мингнге 
жетерге боллукъларын айт-
ханды. «…алай аланы саны 
он, неда жюз минг адамгъа 
жетерик тюйюлдю»,-дегенди 
ол.

СА-ны саулукъ сакълау ми-
нистри Тауфик аль-Рабиа 
билдиргенича уа, жолоучу-
ланы Меккагъа жетгинчи 
барысын да коронавирусха 
тинтирикдиле, хажиликни 
тёрелерин толтургъандан 
сора уа ала эки ыйыкъны юй-
леринден чыкъмай турургъа 
борчлу этилликдиле. Дагъыда 
сыйлы жолоучулукъ  65 жыл-
дан таматалагъа, ауруулары 
юслеринден кетмегенлеге  
эркин этиллик тюйюлдюле. 

Шартлагъа кёре уа, арап 
къыралланы арасында Сауд 
Аравия коронавирус жукъ-
гъанланы санына кёре би-
ринчи жерни алады. Анда ау-
ругъанланы  саны 180 мингнге 
жууукълаша келеди.  

Сауд Аравияны оноууна 
муслийманланы кёз къа-
рамлары тюрлю-тюрлю бол-
гъанды. Сёзге, Пакистандан 
быйыл Меккагъа 180 минг 
адам барыргъа хазырланн-
ганды, Индиядан а 200 минг 
адамдан заявка берилген 
эди. Болсада бу оноу чыгъа-
рылгъынчыгъа дери да Ин-

донезия, Малайзия, Сене-
гал, Сингапур инсанларын бу 
жолоучулукъгъа чыгъаргъа 
къоймагъандыла.  

Россейли муслийманла 
быллай оноугъа  хазыр эдиле, 
дегенди РФ-ни муфтийле-
рини советини башчысыны 
орунбасары Рушан Аббясов. 
«Россейде тыш къыраллагъа 
самолётлагъа жол  15 июльдан 
сора  ачыллыгъы баямды. Ол 
а кечди, бу заманнга Мекка-
да болургъа тийишлиди. 30 

июльда байрамны ахыргъы 
тёреси толтурулады – Ара-
фада туруу. Алай бла быйыл 
хаж къылыугъа россейлиле 
чыгъалмазлыкълары баям 
эди. Сауд Аравия этген оноу 
тюздю, былай алып къарагъ-
анда, ары битеу дуниядан 
да адамла жыйыладыла. 
Шёндю уа эпидемиология 
болум къыйынды. Адамла уа, 
сюйселе, сюймеселе да, бир 
бирлери бла тюбешип, жукъ-
май къоярыкъ тюйюл эдиле»,-
дегенди ол журналистлеге.

Аббясовну айтханына кёре, 
Россейде хаж къылыугъа 
хазырланыу былтыр окъуна 
башланнган эди. Компанияла 
къонакъ юйледе, самолёт-
лада жерлени сатып алып 
тебиреген эдиле. «Энди уа 
туроператорла ахчаны жо-
лоучулагъа къайтарыу жаны 
бла мадарла этедиле»,-деп 
къошханды ол.

 «Мамырлыкъ» жандау-
урлукъ фондну башчысы 
Ахматланы Назир  хажини 
бизге айтханына кёре, ислам-
да эм багъалы зат – адам-
ны саулугъуду. «Мухаммад 

файгъамбар, Аллахны са-
ламы анга болсун, Каабаны 
аллына келгенинде: «Ишек-
сизме, сени уллулугъунга, 
сыйлылыгъынга жетген бир 
зат да жокъду»,- дегенди,  
анга къарап. Ызы бла уа: 
«Болсада адам улуну, муслий-
манны къан тамычысы Ал-
лахуталаны аллында сенден 
багъалыды»,-дегенди»,-деп 
эсгертеди Назир хажи. 

Бюгюнлюкде чегип, баз-
маннга салып къарагъанда, 

къоркъуу уллуду. Аны се-
бебинден Сауд Аравияны 
къуллукъчулары  чыгъаргъан 
оноу тюздю, деп акъыл этеди 
ол. «Ары дери да сагъыш 
этип,  быйыл хажиликни эркин 
этселе, кёп халкъ ачыргъа бо-
лур деп къоркъуп тургъанма. 
Ауруу болмагъан кезиуде  да 
адамла тюз бир бири ауузу-
на солугъанча, алай жууукъ 
турадыла бир бирлерине, ол 
халда жюрюйдюле. Халкъ 
асыры басыннгандан, аланы 
бир бирден метр бла жарым 
кенгликде ахырда туталлыкъ 
тюйюлсе. Бютюнда тауаф 
этгенде, Минада болгъанда,  
къонакъ юйде, транспорт  бла 
жюрюгенде да»,-деп къош-
ханды ол. 

  Дагъыда ары аурумагъан 
адам келлик тюйюлдю деген 
ышаныулукъ да жокъду, дей-
ди Назир хажи. Ол заманда 
уа ненча адам бояллыкъды. 
Ала жерни битеу этеклери-
не жайыллыкъдыла, артда 
вирусну  тыяр онг болмай 
къаллыкъды. 

Быйыл хажиликге барыргъа 
хазырланнганла не этсин-

де дегенде уа, турфирма-
ла бла сёлешиуле барады-
ла, деп билдиргенди ушакъ 
нёгерибиз. Ала адамланы 
къагъытларын, ахчаларын да 
къайтарадыла. Бирлери уа, 
аланы алмай, келир жылгъа 
къоюгъуз деп, борчларын тол-
турургъа хазыр болгъанларын 
айтадыла.  

-  Исламны уммети къо-
ранчсыз,  зарансыз, саулукъ-
да ётдюрюр ючюн бу за-
манны бир кесек сабырлыкъ 
этерге керекди.  Быйыл ниет 
этип, алай баралмай къал-
гъанланы айыплары жокъду. 
Къуранда хаж борч этиле-
ди амалы, онгу болгъаннга. 
Алай амалы болмагъанны 
юсюнден гюнях кетериледи. 
Аллахутала да барыбызны 
да аны аллында жарыкъ 
бетли этсин,-деп тилек этеди 
Ахмат улу.  

 «Ислам в Евразии» газетни 
баш редактору Аккайланы 
Хасим хажини акъылына 
кёре да, бу оноу тюздю. «Ол 
исламгъа чюйре келмейди. 
Кертисин айтханда, къыралда 
эпидемиология болум къый-
ынды. Сауд Аравияда вирус 
бютюнда жайылыпды. Сора 
тюрлю-тюрлю къыралладан 
ары жамауатны жыйып, ау-
руу бютюнда жайылса, артда 
аны тохтатыр онг боллукъ 
тюйюлдю»,-дейди ол.

Хасим хажи россейли 
муслийманланы быйыл 
бу сыйлы жолоучулукъгъа 
чыгъалмай къалгъанла-
ры ючюн къайгъырмазгъа 
чакъырады. «Хажиликни 
къолайлыгъы, саулугъу, онг 
болгъанла толтурургъа бор-
члудула. Алай аны энтта 
бир жоругъу барды – жолла 
ачыкъ болургъа керекдиле. 
Шёндю уа чекле жабылып-
дыла. Бу болумну тюрлен-
дирирге бизни амалыбыз 
жокъду. Алай бла быйыл ха-
жиликге чыгъаргъа деп ниет 
этип, аны толтуралмай къал-
гъанланы  Аллахуталаны 
аллында сылтаулары барды. 
Экинчи аллай адамны къо-
лайлыгъы, саулугъу жетмей 
къалса борчун толтурургъа, 
ол Аллахны аллында жуу-
аплы боллукъ тюйюлдю»,-
дейди ол.   

Асламлы информация ор-
ганла 2020 жылда исламны 
тарыхында биринчи кере  
болуп хаж къылынырыкъ 
тюйюлдю деген хапарны 
терк жайгъандыла. Алай та-
рыхчыланы жазгъанларына 
кёре, исламгъа дери кезиу-
де, Мухаммад файгъамбар, 
Аллахны саламы анга бол-
сун, динни жайгъандан сора 
да битеу да бирге хажилик 
40 кере толтурулмагъанын 
ачыкълагъандыла, ол санда 
озгъан ёмюрню 80-чи жыл-
ларында да. 

Мекка бедуин тайпалада 
ислам жайылгъынчы да сый-
лы шахаргъа саналгъаны 
белгилиди. Алгъыннгы ара-
плыла мажюсю динни жю-
рютгендиле, ала ташлагъа, 
тереклеге, жулдузлагъа, 
жаныуарлагъа баш ургъан-
дыла. Аладан Лат, Узза, Ма-
нат деген мажюсю идолла 
Къуранда окъуна сагъыны-
ладыла. Аланы уа Каабада 
жыйгъандыла. Алай бла ис-
лам келир заманнга аланы 
саны 300 жетгенди. 

Биринчи кере уа исламгъа 
дери кезиуде Каабагъа жа-
мауат жыйылмай  къалгъан-
ды - 570 жылда - Мухаммад 
файгъамбар (АСБ) туугъунчу 
бир жыл алгъа. Ол кезиуге 
пилни жылы дейдиле. Эфи-
опияны патчахыны Йеменде 
келечиси   Мекканы жокъ 
этер мурат бла жолоучулукъ-
гъа чыгъады. Ол Санада 

межгит ишлеп, адамла ары 
жыйылырча этерге муратлы 
эди. Таурухлагъа кёре, эфио-
пиялы аскерлени чыпчыкъла 
жандырылгъан саз топуракъ 
атып ууатхандыла. 

Андан сора да, аскерле 
Меккагъа киргенлеринде 
Каабаны бузар мурат бла 
пил межгитни аллында то-
букъланнганды. Ма ол жыл 
адамла урушдан къоркъуп, 
Меккагъа келмегендиле. 

Ислам жайылгъандан 
сора да хаж къылыу бир нен-
ча кере тюрлю-тюрлю сылта-
ула бла къылынмагъанды. 
Сёзге, 692 жылда халифни 
буйругъу бла Хаджадж ибн 
Йусуф Каабаны тийресинде 
тохтагъан Абдулла ибн аз-
Зубайраны аскерлерин жокъ 
этерге атланнганды. Экинчи-
си патчахны орунун алыргъа 
умутлу эди. Хаджадж, хаж 
къылыргъа заман жетге-
нини юсюнден тилеклеге 
да къарамай, Зубайраны 
аскерлерин жокъ этгенди, 
аны ёлюгюн Мекканы къа-
бакъларында такъгъанды.

930 жылда Мекканы Бах-
рейнден карамат сектаны 
келечилери зорлагъанды-
ла. Аланы таматалары Абу 
Тахир аль-Джаннаби хаж 
къылыу мажюсю заманны 
тёресиди деп тохтагъанды. 
Ол жыл хажиликге келген 30 
минг адамны ёлтюргенди-
ле эмда ёлюклени Замзам 
суугъа атхандыла. Ызы бла 

ала Мекканы бла Запретная 
межгитни тонагъандыла, 
Къара ташны уа Бахрейннге 
алып кетгендиле. Бу иш-
ден сора он жылны ичинде, 
Къара таш жерине къайта-
рылгъынчы,  хаж къылын-
магъанды. 

967 жылда уа жукъгъан 
ауруу жайылгъанды. Аны 
юсюнден араплы алим 
Ибн Касир  жазгъанды. 
«Ал-машри» деген ауруу 
бу сыйлы жолоучулукъгъа 
жыйылгъанланы арасында 
терк жайылгъанды, кёпле 
суусаплыкъ сынап ёлген-
диле. 

 983 эм 991 жыллада уа 
аббасид эм фатимид ха-
лифатланы араларында 
къаугъа ючюн бардырыл-
магъанды хаж. 1831 жылда 
уа холераны хатасындан тох-
татылгъанды. Эминаны эм 
бла холераны хаталарындан  
хажилик бир ненча кере бол-
май къалгъанды - 1837-1858 
жыллада юч кере, дагъыда 
1865, 1883 жыллада да.

1979 жылда Меккада бол-
гъан бушуулу ишни уа Сауд 
Аравияны власть органлары 
букъдурургъа кюрешгенди-
ле. Алай америкалыла  бу 
сыйлы жерледе болгъан 
къаугъаны юсюнден битеу 
дуниягъа белгили этген-
диле.  

Джухайман аль-Утайби 
аскерчи болуп къуллукъ 
этгенди. Ол кесин иймам 

Махдиге санагъанды. Бел-
гилисича, Къыяманы ал-
лында Махди  ислам динни 
жангыртыргъа келликди. 
Сауутланнган аскерчиле  
Каабаны эм Запретный 
межгитни къолгъа этгенди-
ле, алагъа къажау турургъа 
кюрешген полициячыланы 
ёлтюргендиле. Аланы уа 
сауутдан жаланда отун та-
якълары бар эдиле.  

Ол кюн а, экспертле жаз-
гъанларыча, межгитде ду-
нияны тюрлю-тюрлю къы-
ралларындан 50 минг адам 
жыйылгъан эди.  Къаугъа-
чыла бу ишни Сауд Аравия-
ны официальный властьны 
запад къыралла бла жуу-
укълашханлары, исламны 
жорукъларын бузгъанлары 
ючюн башлагъанларын айт-
хандыла. 

Белгилисича, Каабагъа 
муслиймандан башха жу-
уукълашыргъа эркин тюй-
юлдю, аны тийресинде къан 
тёгерге, зорлукъ иш этерге 
жарамайды. Аны ючюн 
а Сауд Аравияны власть-
лары бандитлеге къажау 
французлуладан болушлукъ 
тилегендиле. Аны аскер-
леринде уа муслийманла 
асламдыла.

Эки ыйыкъ баргъан аты-
шыуда  255 адам ёлтюрюл-
генди, аланы арасында хаж 
къылыргъа келген мамыр 
адамла да. 560 а тюрлю-
тюрлю жарала алгъандыла.  

Материалланы басмагъа ТИКАЛАНЫ  Фатима хазырлагъанды.

Бу бетде Къурандан аятла, Мухаммадны хадислери да келтириледиле. Аны ючюн сакъ болуругъузну, аны кирли  жерлеге атмазыгъыз-
ны, тийишли болмагъан жумушлада хайырланмазлыгъызны тилейбиз. 

Сауд Аравия быйыл Меккагъа 
тышындан кишини къоярыкъ тюйюлдю

«Намаз исламда эм уллу жумушду, аны мурдоруду»  

Ууаз

«Ёнкюч алырдан алгъа артха уа 
къайтаралырмамы деп сагъышланыгъыз»

Жашауда халла кёп тюрлюдюле. Бирде жумушунгу тамамлаялмай,   
башхаладан болушлукъ излерге, ёнкючлеге кирирге да тюшюучюдю. 
Хау, биреуну ахчасын алып, муратларынгы толтурсанг, бек хычыуун 

кёрюнеди. Алай аны къайтарыргъа заман жетсе, борч ауур кёрюнеди. 
Ийманы болгъан, Жаннетге тюшерге излеген борчун къалай къайтарыр-

гъа керекди? Аны бизге Хасания элни иймамы Мисирланы Тимур хажи 
ангылатады:

ТАРЫХ

Хаж



Июль Эрттен 
намаз

Кюнню 
чыкъгъан 
заманы

Тюш 
намаз

Экинди 
намаз

Ашхам 
намаз

Жассы 
намаз

1 Бараз кюн 02:38 04:31 12:20 16:23 19:50 21:55 

2 Орта кюн 02:39 04:31 12:20 16:23 19:50 21:55 

3 Байрым кюн 02:40 04:32 12:20 16:23 19:50 21:54 

4 Шабат кюн 02:40 04:33 12:21 16:23 19:49 21:53 

5 Ыйых кюн 02:41 04:33 12:21 16:24 19:49 21:53 

6 Баш кюн 02:42 04:34 12:21 16:24 19:49 21:52 

7 Геуюрге кюн 02:44 04:35 12:21 16:24 19:48 21:51 

8 Бараз кюн 02:45 04:35 12:21 16:24 19:48 21:50 

9 Орта кюн 02:45 04:35 12:21 16:24 19:48 21:50 

10 Байрым кюн 02:47 04:37 12:21 16:24 19:47 21:49 

11 Шабат кюн 02:48 04:37 12:22 16:24 19:46 21:48 

12 Ыйых кюн 02:50 04:38 12:22 16:23 19:46 21:47 

13 Баш кюн 02:51 04:39 12:22 16:23 19:45 21:45 

14 Геуюрге кюн  02:52 04:40 12:22 16:23 19:45 21:44 

15 Бараз кюн 02:53 04:41 12:22 16:23 19:44 21:43 

16 Орта кюн 02:55 04:42 12:22 16:23 19:43 21:42 

17 Байрым кюн 02:56 04:43 12:22 16:23 19:42 21:41 

18 Шабат кюн 02:58 04:43 12:22 16:23 19:42 21:39 

19 Ыйых кюн 02:59 04:44 12:22 16:23 19:41 21:38 

20 Баш кюн 03:01 04:45 12:22 16:22 19:40 21:37 

21 Геуюрге кюн 03:02 04:46 12:22 16:22 19:39 21:35 

22 Бараз кюн 03:04 04:47 12:23 16:22 19:38 21:34 

23 Орта кюн 03:05 04:48 12:23 16:22 19:37 21:33 

24 Байрым кюн 03:06 04:48 12:23 16:22 19:37 21:31 

25 Шабат кюн 03:08 04:50 12:23 16:21 19:35 21:29 

26 Ыйых кюн 03:10 04:51 12:23 16:21 19:34 21:28 

27 Баш кюн 03:11 04:52 12:23 16:20 19:33 21:26 

28 Геуюрге кюн 03:13 04:53 12:23 16:20 19:32 21:24 

29 Бараз кюн 03:14 04:54 12:23 16:20 19:31 21:23 

30 Орта кюн 03:16 04:55 12:22 16:19 19:30 21:21 

31 Байрым кюн 03:17 04:56 12:22 16:19 19:29 21:19 

2020 жылда июль айда беш ууахты намаз къылыуну заманы

КъМР-ни Муслийманларыны дин управлениясы.

Интернет-версия: gazeta.zamankbr.ruЗ А М А Н4
Эски сурат

ТЕКУЛАНЫ Хауа

Алгъышлау

Быйыл биринчи июльдан 
башлап дарман препаратла-
ны барына да энчи белгиле 
(маркировка) салынырыкъ-
дыла. Бу ишни толусунлай 
тындырыргъа, аны бла ры-
нокдан аллай белгиси бол-
магъан дарманланы кете-
рирге бир жыл бериледи, 
деп билдиргендиле КъМР-ни 
Саулукъ сакълау министер-
ствосундан.

Тийишли законда айтыл-
гъаныча, хар упаковканы 
юсюнде энчи код басма-
ланырыкъды. Анда ол пре-
паратны чыгъарылгъан же-
ринден башлап алыучуну 
къолуна тюшгюнчю жолу 
жик жиги бла кёргюзтюл-
люкдю. Бу система рынок-
дан жалгъан дарманланы 
кетерирге эмда налогла 
жыйыуну тийишдирирге деп 
къуралгъанды. Аны хайыры 
бла дагъыда больница-
лагъа жиберилген хакъсыз 
дарманланы къайтарып 
сатыу дегенча аллай тапсыз 
шартладан къутулургъа 
боллукъду.

Сотовый телефоннга 
«Честный знак» програм-
маны орнатып, анга дар-
ман упаковкада белгини 
кёргюзтгенде, ол препарат 

жалгъан неда эски болгъа-
нын олсагъат билдирликди. 
Ызы бла алайда окъуна 
аптеканы ишине тарыгъыу 
жиберирге боллукъду. Си-
стема дагъыда жашауда 
эм керекли дарманланы 
багъаларына мониторинг 
этгенлей турлукъду.

Министерствода айтхан-
ларыча, фармацевтика эм 
медицина организация-
ла бу къырал системагъа 
узакъгъа созмай къошу-
лургъа керекдиле. Ансыз 
дарманланы сатыугъа чек 
салынырыкъды. Аптекала 
уа хар келген препаратны 
тинтирге борчлу боллукъду-

ла. Система аланы къайсы-
ларын жаратмаса, сатыучу 
ол дарманны къурутургъа 
керекди.

Заводлада къаллай бир 
дарман чыгъарылгъаны, 
хар складха, аптекагъа нел-
лай бири келгени тинтиучю 
органланы кёз туураларын-
да турлукъду. Алай бла жал-
гъан дарманны сатаргъа 
чыртда онг боллукъ тюйюл-
дю. Законну сансыз этип, 
кесине бир мадар табаргъа 
кюрешгенле уа тазир тёле-
рикдиле эмда уголовный 
жууапха тартыллыкъдыла.  

ОМАРЛАНЫ Мурат.

Къабарты-Малкъар Республиканы Культура министерствосуну, «КъМР-Медиа» 
ГКУ-ну, КъМР-ни Жазыучуларыны союзуну, КъМР-ни Журналистлерини союзуну,  
«Кабардино-Балкарская правда», «Адыгэ псалъэ», «Заман», «Горянка», «Советская 
молодёжь» республикалы  газетлени, «Литературная Кабардино-Балкария», «Ош-
хамахо», «Минги-Тау», «Солнышко», «Нур, «Нюр»  журналланы редакцияларыны,  
«Къабарты-Малкъар» ВТК-ны «Къабарты-Малкъар» ГТРК-ны , «КБР-инфо»  инфор-
мация агентствону, «Элбрус» китап басманы  коллективлери ГУРТУЛАНЫ  Расулгъа 
атасы ГУРТУЛАНЫ Солтанбекни жашы Салих ёлгенине бушуу этгенлерин билдирип, 
къайгъы сёз бередиле. 

Анабыз Деуаланы Зайнафны туугъ-
ан кюню бла алгъышлай, жюрегинг 
жаланда къууаннганлай жаша, хар 
жангы танг санга саулукъ къоша, 
къарыу-кюч бере атсын! Биз а анга, 
къолубуздан келгенича, къошумчу-
лукъ этерге сёз беребиз. Насыплы 
жашаудан Аллах  сени айырмасын. 

Сени юйюрюнг. 

МЧС-ни регионда Баш 
управлениясына эрттен-
ликде бешни жарымында 
Нальчикде «Атажукино» 
солуу паркны тийресин-
де «Сказка» ашханагъа 
от тюшгенини юсюнден 
билдириу келгенди. 22 эки 
адамдан къуралгъан къут-
харыу служба ары мычы-
май чыкъгъанды, 06:21 
сагъатда от саулайда ёчюл-
тюлгенди. 

Ёртен 120 квадрат метр 
жерни алгъанды. Насыпха, 
адамлагъа хата жетмеген-
ди. От тюшюуню сылтау-
лары тинтиледиле, этилген 
къоранчла саналадыла.

Баш управление респу-
бликада жашагъанланы  
от тюшюуге къоркъуусуз-

лукъну жорукъларын эсде 
тутаргъа, аны бла адам-
ланы саулукълары бла жа-

шаулары къысха байламлы 
болгъанларын эсгертеди.

КУЛЬЧАЛАНЫ Зульфия. 

Бу солдатны сураты редакцияны ар-
хивинде сакъланады, ким болгъанын 
билалмагъанбыз. Аты да жазылып 
тюйюлдю. Кийимлерине кёре сурат ал-
тмышынчы жыллада алыннган болур, 
таулу жашланы сюргюнден сора аскерге 
чакъырып тебиреген кезиуде. 

Газет окъуучуларыбызны араларын-
да аны таныгъанла чыкъсала, хапар 
билдирирле деп, суратны аны ючюн 
басмалайбыз.

Бизни корр.

Къабарты-Малкъарда 
УФСИН-ни таматасы Аслан 
Лихов инсанла бла тю-
зюнлей телефон байлам-
лыкъ къурагъанды. Быллай 
ачыкъ ушакъгъа  КъМР-
де жамауат къараучу ко-
миссияны таматасы Ауес 
Бирмамитов, УФСИН-ни 
жамауат советини предсе-
датели Алтууланы Мухтар, 
Управленияны таматасыны 
орунбасары Аслан Кан-
кулов бла ведомствону 
таматасыны уголовный тол-
туруучу системада адамны 
эркинликлерин сакълау 

жаны бла болушлукъчусу 
Текаланы Рита да къатыш-
хандыла. 

Телефоннга сёлешген 
хар адам да алагъа Къа-
барты-Малкъарда уголов-
ный-тюзетиучю система 
бла байламлы болгъан, ту-
тулгъанланы, терсленнген-
лени эмда сюд этилгенлени 
юслеринден да соруула 
бергендиле, алагъа тий-
ишли жууапла да алгъан-
дыла, деп билдиргендиле 
КъМР-де УФСИН-ни пресс-
службасындан.

Тилеклени, тарыгъыуланы да - 
телефон бла

Таныгъанла чыгъар эселе уа...
Россейни Жаш тёлюсюню кю-

нюнде РФ-ни жангы инсанларына 
къууанчлы халда паспортлары бе-
рилгендиле. РФ-ни МВД-сыны Черек 
районда бёлюмюнде да бардырыл-
гъанды бу магъаналы жумуш.

Алай бла ол кюн ОВД-ны миграцияны 
соруулары жаны бла бёлюмюне 14 жыл-
лары толгъан жашла бла къызла жый-
ылгъандыла.  Алагъа жашауларында 
эм магъаналы, эм багъалы документни  
миграцияны соруулары жаны бла бё-

люмню башчысы Мокъаланы Марина эм 
бёлюмню инспектору Ратмир Дохов бер-
гендиле. Ала жашлагъа бла къызлагъа 
бу къызыл китапчыкъ  бла бирге жаша-
уда кенг жолла ачылгъанларын чертген-
диле, аланы эркинликлерине   борчла да 
къошулгъанларын айтхандыла. 

Мокъаланы Марина жаш адамланы 
алгъышлап, паспортха сакъ болургъа, 
Россейни инсаныны атын бийикде жю-
рютюрге чакъыргъанды. 

Бизни корр.

Жаланда къууаннганлай жаша!

Магъаналы кезиу унутулмазча
Паспортла бериу

УФСИН

«Заман» газетни редакциясыны коллективи  фахмулу жазыучу эм журналист, 
Къабарты-Малкъарны, Къарачай-Черкесни, Калмукъ Республиканы да халкъ поэти, 
КъМР-ни культурасыны сыйлы къуллукъчусу ГУРТУЛАНЫ Солтанбекни жашы Салих 
ёлгенине уллу бушуу этгенин билдиреди эмда аны жууукъларына бла ахлуларына 
къайгъы сёз береди. 

Къоркъуусузлукъ

ЖОРУКЪЛА

«Машук-2020» Шимал-
Кавказ жаш тёлю онлайн-
форумгъа басма органланы 
келечилерини аккредитаци-
ясы ачылгъанды. Проектни 
бардырылыуун ачыкъла-
рыкъ пресс-службаланы 
ишчилери эм журналистле 

15 июльгъа дери  googl 
форманы толтурургъа тий-
ишлидиле.  

Заявкада  паспорт шарт-
ланы (ол санда паспортну 
сериясын, номерин, аны 
берилген жерин эм кюнюн, 
регистрация адресни, ту-
угъан кюнню эм жерни) 
жазаргъа керек боллукъ-
ду. Аккредитацияны фор-
масы: https://forms.gle/
yTaB4mTgAVM9KZH57  

Иш тап къуралыр ючюн  

кёрюмдюлени жангырты-
лынып тургъан базасы да 
жарашдырылгъанды, ала-
да СМИ-ле керекли инфор-
мацияны табаллыкъдыла 
(релизле, анонсла, интер-
вьюла, суратла, видео, 
брендбук). Ссылка: http://
yadi.sk/d/ntossoJFiP4slg 

«Машук-2020» 
Шимал-Кавказ жаш 

тёлю онлайн-форумну 
пресс-службасы.

Форум

Росгвардияны КъМР-де  
Управлениясыны техника бла 
жалчытыу бёлюмюню тама-
тасы Михаил Рыков СОБР 
«Эльбрус», ОМОН эм Ши-
мал-Кавказ федерал округда 
СОБР-ны отрядларына сегиз 
«УАЗ «Патриот» машинаны 
ачхычларын бергенди. 

Анга аталгъан къууанчлы 
жыйылыугъа управленияны 
башчысыны орунбасары 
Алексей Трушин да къа-
тышханды. Ол аскерде во-

дительни жери артыкъда 
магъаналы болгъаныны, 
ала усталыкъларын, сы-
науларын хар кюн сайын 
да ёсдюрюрге кереклисин 
белгилегенди. 

Машинала шёндюгю из-
лемлеге келишгенлерин, 
ала энчи оборудование бла 
жалчытылыннганларын ай-
тырчады.

Росгвардияны КъМР-де 
Управлениясыны 
пресс-службасы.

Къайгъырыу

Росгвардиягъа - 
тынгылы машинала 

Къабарты-Малкъар Республиканы Культура министерствосуну, «КъМР-Медиа» ГКУ-
ну, КъМР-ни Жазыучуларыны союузуну, КъМР-ни Журналистлерини союузуну,  «Минги-
Тау», «Литературная Кабардино-Балкария», «Ошхамахо», «Солнышко», «Нур, «Нюр» 
журналланы, «Кабардино-Балкарская правда», «Адыгэ псалъэ», «Заман», «Горянка»,  
«Советская молодёжь» республикалы  газетлени редакцияларыны, «Элбрус» китап 
басманы, «КБР-инфо»  информация агентствону коллективлери  ДОДУЛАНЫ Таукъ-
анны жашы Аскерге анасы ДОДУЛАНЫ (АППАЙЛАНЫ) Къазийни къызы Баблина  
ёлгенине  бушуу этгенлерин билдирип,  къайгъы сёз  бередиле.

Къабарты-Малкъарда коронавирус ин-
фекцияны ачыкълауда компьютер томо-
графия энчи амалгъа саналады, дегендиле 
республиканы Саулукъ сакълау министер-
ствосунда.

Аны хакъсыз ётерге ОМС-ден 70 милли-
он сомдан артыкъ жиберилгенди. Быллай 
томографла жети учрежденияда бардыла: 
Нальчикде биринчи номерли шахар кли-
ника больницада, республикалы клиника 
больницада, Прохладныйде эмда Нарткъа-
лада больницалада,  «СЭМ», «Инвитро» 
эмда «Доктор Смит» учреждениялада. Бу 
кюнледе Нальчикде экинчи номерли шахар 
клиника больницада бла Прохладныйни ара 
район больницасында энтта да биришер 
аппарат хайырланыргъа берилликди.

Озгъан айны ахырына томографлада 
165 минг (хакъсыз) тинтиу бардырылгъан-

ды. Кюн сайын коронавирус жукъгъанына 
ишекликде тёрт жюзден артыкъ адамгъа 
къаралады быллай аппаратла бла. Ауруу 
ёпкелеге заран салгъаны он мингнге жуу-
укъ адамда тохташдырылгъанды.

УЛБАШЛАНЫ Мурат.

Амал

Компьютер томографияны – хакъсыз эм кёп сакъламай 


